
АБАЙДЫҢ ӨМІРІ МЕН ШЫҒАРМАШЫЛЫҒЫ 

 

Қалтеева Гүлшат Бекхожаевна 

Қарақалпақстан Республикасы, 

Тахтакопір ауданы 13- мектеп 

 

Аннотация: Бұл мақалада Абайдың өмірі мен шығармашылығы туралы 

айтылады. 

Тірек сөздері: өмір жолы, шығармашылық қызмет, жұмыстар жинағы, 

мағыналы өмір жолы 

 

Қай халық, қай ұлт, ең алдымен оның зиялылары, жазушылары мен ақындары 

еске алынғанына қарамастан, олардың ұлттық қаһармандарының игі істеріне баса 

назар аударылады. Қазақ классикалық әдебиеті туралы сөз болғанда, біз Абайды 

міндетті түрде еске аламыз. Ол осы әдебиеттің негізін қалаушылардың бірі, ұлы ақын 

және ағартушы болды. 

Абай (Ибраһим) Құнанбаев 1845 жылдың 10-тамызында  қазіргі Шығыс 

Қазақстан( бұрынғы Семей облысы) облысына қарасты Шыңғыстау баурайындағы 

Қарқаралы  өңірінде аға сұлтаны болған Құнанбайдың екінші әйелі –Ұлжаннан 

дүниеге келеді. Оның шын есімі –Ибраһим. Әжесі Зере кішкентай кезінен өз 

бауырына басып, өз тәрбиесіне алғандықтан, оны ылғи еркелетіп: «Абай бол қалқам, 

абайла!»-деп жүріп оны Абай атап кеткен. Алғаш Абай , өз аулындағы Ғабитхан деген 

молдадан оқиды. Сауатын ашады да, онан соң енді ғана 10 жасқа аяқ басқан 

шағында, Семей қаласындағы Ахмет-Риза деген кісінің медресесінде 3 жыл оқиды. 

Мұнда араб, парсы тілдерін жетік меңгереді. Өз бетінше іздене түсіп, араб, иран, 

шағатай (ескі өзбек) тілдерінде жазылған хисса-дастандар, Шығыс ақындарының  

шығармаларымен кеңінен танысады.  

Әсіресе, Шығыстың жыр дүлдүлдері саналған : Низами, Фердауси, Науаи, Сағди, 

Фзули секілді ұлы тұлғалардығ шығармаларын оқып,  олардан рухани нәр алады. 

Абай медреседе оқып жүріп, үшінші жылының  соңында , сол Семейдегі 

«Приходская школа»деген орыс мектебіне барып, не бәрі үш ай оқып орысша 

сауатын ашады. Ол 13 жасқа толғанда, әкесі Құнанбай Абайдың  зейінділігін байқап, 

оны ел басқару ісіне айналыстырмақ болып өз қамқорлығына алады. Абай әкесінің 

жанында жүріп қолында күші бар топтардың  әділетсіз әрекеттері мен кертартпа 

әдет-ғұрып заңдарының  залалдарын үнемі байқайды. Бұның халықтың басына 

түскен үлкен ауыртпалық екенін сезінеді. Осылай Абай халық тағдыры, қоғам өмірі 

жайында көп ойланып, халық мүддесі, әділдік үшін күресуге бел буады. Бұл жолда ол 

халықты адал еңбек етуге, өнер үйренуге, білім, ғылым жолына түсуге шақыруды 

мақсат етеді. 

Мәселен: 

Ғылым таппай мақтанба, 

Орын таппай баптанба, 

Құмарланып шаттанба, 

Ойнап босқа күлуге. 

Бес нәрседен қашық бол, 

Бес нәрсеге асық бол, 

Адам болам десеңіз. 

Тілеуің өмірің алдыңда, 

Оған қайғы жесеңіз. 

Өсек, өтірік, мақтаншақ, 

Еріншек, бекер мал шашпақ- 

Бес дұшпаның білсеңіз. 

Талап, еңбек, терең ой, 

  Қанағат, рахым ойлап қой- 

Бес асыл іс көнсеңіз.- 

дей отырып,  халықты адалдыққа, әділдікке  насихаттайды. 

Абай, бір жағынан, шығыс әдебиетінің ұлы өкілдері А. Фирдавси, А. Навои, 

Низами шығармашылығы, екінші жағынан, А. С.Пушкин, Л. Н. Талстой, М. Е. Салтыков-

Щедриннің шығармашылығына қызығушылық танытып, ол өз білімін кеңейтті.  

Қазақ әдебиетінің даму тарихына, оның ішінде поэзия жанрының  кең  өріс ала 

түсуіне , аса мол сүбелі үлес қосқан, кең тынысты кемеңгер, жаңашыл ақын ұлы 

Абайды , дала данышпаны десек болады. Сондықтан Абайдың өмірі мен 

шығармашылығын жан-жақты зерттеген , академик Мұхтар Омархан ұлы 

Әуезов:»Қазақтың классик әдебиетінің атасы, қазақ поэзиясының күн шуақты, асқар 

биігі»-деп, аса жоғары бағалаған.Абай поэзия әлеміне, өлең жазуға 10 жасынан кіріп 

келді. Ең алғашқы өлеңі ретінде «Кім екен деп келіп ем түйе қуған» атты өлеңін алсақ 

блады. Бұдан басқа «Йузи-раушан», «Физули, Шәмси, Сәйхали», «Сап, сап көңілім, 

сап көңілім», «Шәріпке», «Абралыға», «Жақсылыққа», «Кең жайлау» сияқты 

өлеңдерін де айтсақ болады.  

Дегенмен Абай, 1881-1897-жылдар аралыында қолына қалам алып, көбірек 

өлең жазумен айналысады. Бұл ретте оның  1882-жылы жазған «Қансонарда бүркітші 

шығады аңға» деген өлеңін айтсақ болады. Бұл өлеңінде ақын табиғаттың тамаша 

көріністерін асқан шеберлікпен бейнелейді. Мәселен: 

Қансонарда бүркітші шығады аңға, 

Тастан түлкі табылар аңдығанға. 

Жақсы ат пен тату жолдас –бір ғанибет, 

Ыңғайлы ықшам киім аңшы адамға. 

Салаң етіп жолықса қайтқан ізі, 

Сағадан сымпың етіп із шалғанда. 

Бүркітші тау басында, қағушы ойда. 

Іздің бетін түзетіп аңдағанда, 

Томағасын тартқанда бір қырымнан, 

Қыран құс көзі көріп самағанда. 

Деп, бүркіт пен бүркітшінің қимыл іс-әрекеттерін тапқырлықпен тамаша 

суреттейді. 

Абайдың шығармасы үш жүйемен өрбиді: бірі өз жанынан шығарған төл 

өлеңдері; екіншісі-ғақлиялары (Абайды қара сөздері) деп аталатын прозасы; үшіншісі-

өзге тілдерден , әсіресе орысшадан аударған өлеңдері. Бұның ішінде орыс 

поэзиясының ұлы тұлғалары А. С. Пушкин, М.Ю. Лермонтов, И. А. Крылов сияқты тағы 

басқа ақындардан  аударған  аудармалары жатқызамыз. Абай өзінің аудармаға 

арналған шыармашылық жылдарында  үлкенді-кішілі  50-ден астам шыарманы орыс 

тілінен қазақ тіліне аударған. А. С. Пушкиннің «Евгений Онегин» романынан 7 үзінді.  

М. Ю. Лермонтовтан 27 өлең, И. А. Крыловтан 12 мысал және әр түрлі авторлардан  7 

өлең аударған.  

Абай тек қана ақын емес , қазақтың халық музыкасын терең білген, жете 

бағалаған адам болады. Ол өлеңдеріне халық әуендері негізінде әуен жазды. Оның 

ондаған әуендері бүгінгі күнге дейін сүйікті және тыңдалады. Олардан: "Қараңғы 

түндегі тау қалқып", «Айттым сәлем , Қаламқас», «Көзімнің қарасы» тағы басқа 

әндерін айтсақ болады.  

Абай өлеңдері дерлік көңіл-күй лирикадан құралады. Ұлы Абай қазақ 

поэзиясына өлеңнің 15ке жуық түрін, өлең үлгілерін алып кірген. Әсіресе ақын өзінің 

көңіл-күй  лирикаларында , табиғаттың тамаша бейнесін, адамдардың кескін-

келбетін жасауда жан-жақты таныта алған. Мәселен ақынның «Қыс» атты өлеңіне 

назар аударсақ, онда ақын табиғатты тамаша сипаттайды. 

Ақ киімді, денелі, ақ сақалды, 

Соқыр мылқау танымас тірі жанды. 

Үсті-басы ақ қырау, түсі суық, 

Басқан жері сықырлап келіп қалды. 

Дем алысы үскірік- аяз бен қар, 

Кәрі құдаң -қыс келіп, әлек салды. 

Дей келіп, одан әрі: 

Бурабай бұрқ-сарқ етіп долданғанда, 

Алты қанат ақ орда үй шайқалады. 

Әуес көріп жүгірген жас балалар, 

Беті –қолы домбығып ,үсік шалды. 

деп, қыстың әсем келбетін, адамдардың тірлік-тыныстарын өте жақсы 

суреттейді. 

Абай Шығыс ақындарының шығармаларынан рухани азық алғандықтан, 

олардың үлгісі негізінде бірнеше поэмалар жазу мүмкіндігіне ие болды. «Масғұт», 

«Ескендір», «Әзім әңгімесі» атты үш поэмасы. Соңғы поэмасы аяқталмаған. 

1890-жылдар ішінде Абай өзінің біршама шығармаларын қара сөзбен жазған. 

Оның қара сөздері  көркем шығарма түрінде емес, ақынның өзі көрген өмір 

сабақтары туралы ойларын, содан туындайтын даналық үлгіде жазылған. Абай қара 

сөздерінде  еңбек, ғылым, адамгершілік, әділдік тағы басқа жөніндегі пікірлер оның 

ағартушылық, демократтық көзқарасын жан-жақты аша түседі. Қара сөздер Абайдың 

соңғы туындылар қатарына жатады. 1900-1904-жылдар арасында науқастанған ақын 

өндіріп ешнәрсе жаза алмайды. Сөйтіп,  ол 1904 жылы 23-маусымында қайтыс 

болды. 

Бір сөзбен айтқанда, Абай Құнанбаевтың өмірі мен шығармашылығы-үйренуге 

тиіс сабақтардың орасан зор мектебі. Қазақ халқының мақтанышы  Абай 

Құнанбаевтың ақындығы түпсіз терең мұхитпен тең десек қателеспеген болар едік. 

Біз ұлы Абайды мақтан тұтамыз  

 

ӘДЕБИЕТТЕР: 

 

1. Автор: М.Әуезов.   Әдебиет: «Абай Кұнанбаев» монографиялық зерттеу  – 

Алматы 1995-жылы 

2. Авторы: Қайым Мұхаммедханов.     Әдебиет: «Абайдың шыармаларына  

түсініктеме –Алматы 2009-жылы 

3. Авторы:  Ханали Сүйіншәлиев     Әдебиет: «Абайдың қара сөздері»  -Алматы  

1956-жылы - 

4. Авторы:  Мекемтас Мырзахметов Әдебиет:  «Абайтану»   -Астана.  2014-жылы 

5. Авторы:  Бейсенбай Бейғалиев Әдебиет:«Абайдың өмірбаяны архив 

деректерінде  –Алматы 1995 жылы 

  


